
Parasharamuniprokta Vishnu Stuti

પરાશરમુનિપ્રોક્તા વિષ્ણુસ્તુતિઃ

પરાશર ઉવાચ ।
યસ્મિન્ન્યસ્તમતિર્ન યાતિ નરકં સ્વર્ગોઽપિ યચ્ચિન્તને
વિઘ્નો યત્ર નિવેશિતાત્મમનસો બ્રાહ્મોઽપિ લોકોઽલ્પકઃ ।
મુક્તિં  ચેતસિ યસ્સ્થિતોઽમલધિયાં પુંસાં દદાત્યવ્યયઃ
કિં  ચિત્રં યદઘં પ્રયાતિ વિલયં તત્રાચ્યુતે કીર્ત્તિતે  ॥ ૫૭॥
યજ્ઞૈર્યજ્ઞવિદો યજન્તિ સતતં યજ્ઞેશ્વરં કર્મિણો 
યં વૈ બ્રહ્મમયં પરાવરમયં ધ્યાયન્તિ ચ જ્ઞાનિનઃ ।
યં સઞ્ચિન્ત્ય ન જાયતે ન મ્રિયતે નો વર્દ્ધતે હીયતે
નૈવાસન્ન ચ સદ્ભવત્યતિ તતઃ કિં  વા હરેશ્શ્રૂયતામ્॥ ૫૮॥
કવ્યં યઃ પિતૃરૂપધૃગ્વિધિહુતં હવ્યં ચ ભુઙ્ક્તે વિભુઃ
દેવત્વે ભગવાનનાદિનિધનસ્સ્વાહાસ્વધાસંજ્ઞિતે ।
યસ્મિન્બ્રહ્મણિ સર્વશક્તિનિલયે માનાનિ નો માનિનાં
વિષ્ઠાયૈ પ્રભવન્તિ હન્તિ કલુષં શ્રોત્રં સ યાતો હરિઃ॥ ૫૯॥
નાન્તોઽસ્તિ યસ્ય ન ચ યસ્ય સમુદ્ભવોઽસ્તિ
વૃદ્ધિર્ન યસ્ય પરિણામવિવર્જિતસ્ય   ।
નાપક્ષયં ચ સમુપૈત્યવિકારિ વસ્તુ
યસ્તં નતોઽસ્મિ પુરુષોત્તમમીશમીડ્યમ્॥ ૬૦॥
તસ્યૈવ યોઽનુ ગુમભુગ્બહુધૈક એવ શુદ્ધો-
અપ્યશુદ્ધ ઇવ ભાતિ હિ મૂર્ત્તિભેદૈઃ   ।
જ્ઞાનાન્વિતસ્સકલસત્ત્વવિભૂતિકર્ત્તા
તસ્મૈ નમોઽસ્તુ પુરુષાય સદાઽવ્યયાય॥ ૬૧॥
જ્ઞાનપ્રવૃત્તિનિયમૈક્યમયાય પુંસો
ભોગપ્રદાનપટવે ત્રિગુણાત્મકાય ।
અવ્યાકૃતાય ભવભાવનકારણાય

વન્દે સ્વરૂપભવનાય સદાઽજરાય॥ ૬૨॥
વ્યોમાનિલાગ્નિજલભૂરચનામયાય
શબ્દાદિભોગ્યવિષયોપનયક્ષમાય ।
પુંસસ્સમસ્તકરણૈરુપકારકાય
વ્યક્તાય સૂક્ષ્મબૃહદાત્મવતે નતોઽસ્મિ॥ ૬૩॥
ઇતિ વિવિધમજસ્ય યસ્ય રૂપં પ્રકૃતિપરાત્મમયં  સનાતનસ્ય ।
પ્રદિશતુ ભગવાનશેષપુંસાં હરિરપજન્મજરાદિકાં સ સિદ્ધિમ્॥ ૬૪॥
ઇતિ શ્રીવિષ્ણુમહાપુરાણે ષષ્ઠાંશે અષ્ટમાધ્યાયાન્તર્ગતા

પરાશરમુનિપ્રોક્તા વિષ્ણુસ્તુતિઃ સમાપ્તા ।
વિષ્ણુપુરાણ । અધ્યાય ૬/૮/૫૭-૬૪॥

